
Penghargaan
Jabatan Landskap Negara ingin merakamkan jutaan penghargaan kepada semua 
pihak yang terlibat terutama pasukan kerja  di  dalam  penyediaan  Piawaian  
Produktiviti Penyelenggaraan Landskap Edisi Kedua. Pasukan Kerja adalah terdiri 
daripada wakil-wakil Pihak Berkuasa Tempatan, Jabatan Kerja Raya (JKR), 
Persatuan Arboris Malaysia (PArM) dan pegawai-pegawai Jabatan Landskap 
Negara yang sudi untuk berkongsi kepakaran, pengalaman, buah fikiran serta 
pandangan  di  dalam   bidang    penyelenggaraan    landskap  dalam  usaha 
menambahbaik piawaian yang telah diterbitkan oleh Jabatan pada tahun 2008 
yang lalu. 

Penerbitan ini juga tidak akan menjadi kenyataan tanpa sokongan padu dan buah 
fikiran daripada pasukan penyelaras yang terdiri daripada pegawai-pegawai 
daripada Jabatan Landskap Negara. Mereka adalah terdiri daripada Yang Berusaha 
Tuan Haji Mohd Taib bin Haji Zin; Timbalan Ketua Pengarah Cawangan Dasar dan 
Pengurusan Landskap, Encik Manogaran a/l Munisami; mantan Pengarah Bahagian 
Pengurusan Landskap, Encik Mansor bin Mohamad; Pengarah Bahagian Pengurusan 
Landskap, Puan Siti Annural Balkis binti Mokhtar; Penolong Pengarah, Encik Vickson 
E. Tabak, mantan Penolong Arkitek Landskap Kanan, Encik Badrul Isham bin Ab’llah 
@ Ariffin dan Encik Muhammad Zahri bin Adnin; Penolong Arkitek Landskap.

Penghargaan ini juga ditujukan kepada  orang  perseorangan  yang  tidak  
disenaraikan tetapi telah memberikan sumbangan serta buah fikiran yang tidak 
ternilai bagi menyiapkan Piawaian Produktiviti Penyelenggaraan Landskap Edisi 
Kedua ini.

> PIAWAIAN PRODUKTIVITI PENYELENGGARAAN LANDSKAP (EDISI KEDUA)

Pendahuluan
PENGURUSAN LANDSKAP

Di dalam pembangunan sesebuah kawasan landskap seperti taman awam, taman 
poket, legaran bandar dan promenade ia melibatkan empat fasa kitaran proses yang 
sangat penting. Fasa kitaran proses tersebut adalah fasa perancangan, fasa 
rekabentuk,   fasa   pembangunan   dan   fasa  pengurusan kawasan  landskap.  
Pengabaian atau pelaksanaan salah satu dari kitaran pembangunan ini dengan tidak 
menyeluruh akan mengakibatkan kegagalan kepada fungsi pembangunan kawasan 
tersebut. Kegagalan tersebut diterjemahkan dalam bentuk orang awam tidak 
mendapat manfaat, kawasan landskap akan terbiar dan menjadi ancaman kepada 
keselamatan awam. 

Pengurusan landskap yang komprehensif adalah satu fasa penting untuk menjamin 
kelastrian pembangunan di kawasan landskap tersebut. Pengurusan landskap boleh 
ditakrifkan  sebagai  menggunakan  sumber-sumber  pengurusan  iaitu  tenaga  
kepakaran pekerja, kaedah pelaksanaan, bahan atau input, jentera serta peralatan 
dan peruntukan kewangan secara  bijaksana  untuk  mencapai  tujuan   akhir 
pembangunan kawasan landskap. Bagi pengurusan landskap, tujuan akhir ialah 
memastikan bahawa objektif  jangkamasa  panjang  Arkitek  Landskap  atau  
perekabentuk landskap  dan  pelanggan atau orang awam dapat  dicapai  dan  
landskap yang dibangunkan dapat matang dalam keadaan yang memuaskan.

Empat aspek penting dalam pengurusan kawasan landskap yang komprehensif 
adalah:

i. Pengurusan Penyelenggaraan

 Memastikan aktiviti penyelenggaraan kawasan landskap dilaksanakan secara 
berterusan bagi menjamin kemampanan dan keselamatan kawasan landskap. 

ii. Pengurusan Keselamatan

 Memastikan   kawasan   landskap   adalah   selamat   digunakan   dengan  
melaksanakan aktiviti pemantauan risiko secara berkala dan pengguatkuasaan 
undang-undang dan peraturan penggunaan kawasan. 

iii. Pengurusan Aktiviti Pengguna

 Menguruskan  aktiviti  rekreasi  dan  riadah terutama di  dalam  kawasan  
taman-taman awam bagi memenuhi kehendak pelbagai golongan pengguna. 
Pulangan ekonomi dari pembangunan dan pengurusan kawasan landskap perlu 
dipertimbangkan dalam kerangka pengurusan aktiviti pengguna.

iv



JABATAN LANDSKAP NEGARA <

iv. Pengurusan Aduan Awam

 Kawasan landskap seperti mana lain-lain kemudahan awam terdedah kepada 
pelbagai konflik dan pemasalahan yang boleh mengundang ketidakpuasan hati 
pengguna. Oleh yang demikian adalah perlu satu mekanisma yang cekap untuk 
menerima dan menangani masalah-masalah yang diutarakan sebagai aduan 
awam supaya dapat diatasi secara berkesan.

PENGURUSAN PENYELENGGARAAN LANDSKAP

Penyelenggaraan   landskap   adalah   aktiviti   menjaga,    menyelenggara  dan  
membaikpulih      komponen-komponen       landskap     selepas      siap      dibina.       
Penyelenggaraan landskap yang berkesan dapat meningkatkan imej kawasan, 
menghasilkan keadaan  yang   selamat,   berfungsi dan   menyeronokkan   kepada 
pengguna, dis amping mencapai gagasan ’value for money’ dari pelaburan yang 
telah dibuat semasa membangunkan kawasan landskap.

Penyelenggaraan landskap memerlukan kemahiran dan kepakaran sama  ada  
kerja-kerja penyelenggaraan dilaksanakan secara dalaman oleh kakitangan sendiri 
(in house) atau dilaksanakan oleh pihak kontraktor (out source). Seorang penyelia 
misalnya   perlu  mempunyai  kemahiran  terhadap   semua   aspek    kerja-kerja  
penyelenggaraan landskap supaya boleh mengenalpasti masalah, mencari jalan 
penyelesaian dan memberi arahan secara berkesan untuk mengatasi masalah 
kerja-kerja penyelenggaraan landskap yang komplek. Seorang pekerja pula mesti 
mempunyai kepakaran dalam melaksanakan kerja penyelenggaraan sama ada 
kerja-kerja tersebut bersifat rutin, berkala atau membaikpulih.

Dalam kawasan landskap, kerja-kerja penyelenggaraan boleh dibahagikan kepada 
tiga (3) jenis yang utama iaitu:

i. Penyelenggaraan Hortikultur

 Adalah amalan hortikultur hiasan (amenity horticulture)  yang baik meliputi   
penyelenggaraan pokok teduhan, palma, hiasan renek, hiasan semusim 
(annual), rumput turf dan tumbuhan semulajadi yang telah dikekalkan sebagai 
komponen landskap. Kecekapan pengurusan untuk memanipulasikan tiga (3) 
faktor utama iaitu pengawalan air melalui amalan penyiraman, takat kesuburan 
tanah melalui amalan pembajaan dan kerja-kerja pemangkasan menjadi asas 
keberkesanan kerja-kerja penyelenggaraan hortikultur.

 Penyelenggaraan hortikultur merupakan aspek yang sangat kritikal dalam 
penjagaan kawasan landskap kerana walaupun ianya kelihatan mudah dan 
murah bagi setiap unit kerja, program penyelenggaraan tersebut perlu 
dilaksanakan hampir setiap hari. Ia melibatkan mobilisasi sumber, kecekapan 
teknikal dan kreativiti bagi mencapai hasrat rekabentuk.

 Aktiviti penyelenggaraan landskap lembut yang lazim dilaksanakan adalah 
penyiraman, pembajaan, pemangkasan dan andaman pokok, merumpai dan 
mengembur tanah, kawalan musuh perosak dan pemotongan rumput.

ii. Penyelenggaraan Struktur

 Pemeriksaan dan pembaikan kemudahan seperti wakaf, tempat duduk, laluan 
pejalan kaki, sistem pencahayaan dan lampu taman, air pancutan, peralatan 
permainan kanak-kanak dan lain-lain. Penyelenggaraan struktur bertujuan untuk 
memastikan kemudahan berfungsi, selamat digunakan dan bertahan lama.   

 Penyelenggaraan dilaksanakan mengikut jenis bahan binaan, manual pengeluar 
produk atau mengikut tatacara penyelenggaraan yang digunapakai oleh pihak 
berkuasa tempatan. Pemeriksaan secara visual hendaklah dilakukan secara 
berjadual bagi mengesan  segala  perubahan  luaran  yang  boleh  dilihat.  
Pemeriksaan lanjut dan pembaikan perlu dilakukan bagi komponen yang 
melibatkan kepakaran teknikal bagi memastikan elemen-elemen yang membina 
struktur adalah selamat.

iii. Pembersihan Kawasan 

 Pembersihan kawasan taman atau landskap merangkumi kerja-kerja membersih 
kawasan berumput, permukaan berturap, batas-batas tanaman, kotak tanaman 
dan lain-lain struktur binaan daripada sampah-sarap, dedaun, sisa tanaman dan 
apa juga yang tidak menyenangkan mata memandang. Kerja pembersihan 
kawasan merupakan rutin harian yang perlu dilakukan supaya kawasan 
kelihatan bersih, kemas dan selamat digunakan.

 Selain   itu  skop  kerja  pembersihan  kawasan  juga melibatkan  kerja-kerja  
pembersihan kemudahan asas yang terdapat dalam kawasan landskap seperti 
pembersihan tandas, pondok pengawal, longkang, tong sampah, badan air 
seperti tasik dan lain-lain.

SPESIFIKASI KERJA PENYELENGGARAAN

Spesifikasi adalah satu penyataan teknikal yang disedia dan dirujuk dalam proses 
perolehan dan kontrak. Ia menyediakan perincian berkaitan bekalan, perkhidmatan 
atau kerja yang hendak dilaksanakan. Oleh kerana spesifikasi merupakan alat dalam 
proses perolehan maka ia merupakan satu penyataan yang bersifat perundangan, 
menjadi  panduan  dalam mobilisasi sumber pengurusan dan penentuan kos, di 
samping menjadi alat komunikasi antara pihak yang memerlukan dan menawarkan 
perkhidmatan atau kerja.

Spesifikasi kerja penyelenggaraan landskap yang terperinci merupakan aspek yang 
penting bagi memastikan kerja-kerja penyelenggaraan dibuat dengan sempurna dan 
sistematik. Spesifikasi kerja merupakan satu dokumen yang dirujuk oleh pihak 
kontraktor sebelum dan  semasa  menjalankan  kerja-kerja  penyelenggaraan.  
Spesifikasi kerja menyatakan dengan jelas skop  kerja,  kaedah  pelaksanaan,  
penunjuk prestasi yang perlu dicapai oleh pihak kontraktor, kadar kekerapan dan 
sebagainya. Sebelum kerja-kerja penyelenggaraan dilaksanakan, spesifikasi kerja 
dirujuk oleh pihak kontraktor bagi merancang kerja-kerja penyelenggaraan yang 
bakal dilaksanakan. Perancangan kerja perlu dibuat dengan teliti kerana ia akan 
melibatkan bilangan pekerja yang terlibat, masa bekerja, program kerja serta kos. 
Semasa kerja penyelenggaraan dilaksanakan di tapak, spesifikasi perlu dirujuk bagi 
memastikan kualiti kerja yang dilaksanakan adalah mencapai tahap optimum yang 
ditetapkan pada peringkat awal.

PIAWAIAN PRODUKTIVITI PENYELENGGARAAN LANDSKAP
EDISI KEDUA

Piawaian  Produktiviti   Penyelenggaraan  Landskap  Edisi  Kedua  merupakan  
penambahbaikan kepada piawaian yang telah diterbitkan oleh Jabatan pada tahun 
2008. Penambahbaikan ini turut mengambilkira semakan maklumat serta kadar harga 
yang dinyatakan di dalam piawaian yang terdahulu. 

Secara umum, pembangunan piawaian ini merupakan usaha Jabatan Landskap 
Negara, Kementerian Perumahan dan Kerajaan Tempatan untuk memastikan amalan 
profesionalisma dalam perancangan, pembangunan dan pengurusan landskap 
dipatuhi dalam setiap pembangunan landskap di Malaysia. Di samping itu, penerbitan 
ini juga akan menyokong kepada pembangunan sumber teknologi dan maklumat 
landskap negara.

Secara khusus, adalah diharapkan dengan penerbitan piawaian kali kedua ini dapat 
dijadikan sebagai panduan asas kepada semua agensi pelaksana terutama sekali 
pihak  berkuasa  tempatan  (PBT)  sama  ada  untuk  melaksanakan  kerja-kerja  
penyelenggaraan atau memantau kerja-kerja penyelenggaraan yang dilaksanakan 
oleh kontraktor yang dilantik. Selain itu, piawaian ini juga boleh dijadikan sebagai 
rujukan kepada kontraktor dan individu yang terlibat secara langsung dengan 
pembangunan landskap dalam memastikan kualiti penyelenggaraan landskap dapat 
dicapai sepertimana yang dirancang pada peringkat awal.

SKOP DAN ISI KANDUNGAN PIAWAIAN 

Piawaian   ini   memberi   tumpuan  kepada  pengukuran  produktiviti  kerja-kerja  
penyelenggaraan hortikultur hiasan dan pembersihan kawasan. Isi kandungan 
piawaian ini merangkumi dua bahagian utama iaitu:

Bahagian A : Pengukuran Produktiviti Penyelenggaraan Landskap

 • Bahagian ini mengandungi data-data pengukuran produktiviti kerja untuk 
menyiapkan sesuatu tugasan penyelenggaraan di mana pengukuran dibuat 
untuk pelbagai kawasan atau skim landskap

 • Merangkumi skop dan spesifikasi kerja untuk kerja-kerja pemotongan rumput, 
merumpai, menggembur, menyiram, memangkas pokok teduhan, memangkas 
bentuk  dan  mengandam  pokok,  penyelenggaraan  palma,   pembajaan,   
pembersihan kawasan dan kerja melupus pokok teduhan.

Bahagian B : Mod Penyelenggaraan

 • Bahagian ini menyenaraikan kaedah-kaedah penyelenggaraan untuk empat (4) 
mod atau kualiti penyelenggaraan

 • Merangkumi kaedah penyelenggaraan hortikultur untuk rumput turf, pokok 
teduhan dan hiasan, kerja-kerja sungkupan, penyulaman dan penyelenggaraan 
landskap kejur.

LAMPIRAN PENYELENGGARAAN LANDSKAP <

 Nota kaki
anak tunas

broad-casting

foliar spray

major

melupus

memangkas

memangkas bentuk

mencantas

mengandam pokok

perimeter width

regular

topiari

tunas air

melupus pokok teduhan

anak pokok yang tumbuh dari rumpun

baja ditabur di atas tanah sekitar tanaman 
dan tanah digembur dengan sempurna.

penyemburan baja cecair secara terus pada 
daun tanaman

kerja cantasan secara menyeluruh  dilakukan 
pada pokok yang tidak pernah dicantas.

memotong, memunggal dan membuang 
pokok dari tapak

rujuk mencantas

membentuk pokok pagaran

membuang bahagian pokok yang tidak 
dikehendaki

membentuk pokok mengikut bentuk yang 
dikehendaki pada pokok topiary

lebar sempadan luar bagi pokok atau
kumpulan pokok

kerja yang dilakukan secara berkala

pokok hiasan renek yang dibentuk menjadi 
objek tertentu seperti bentuk geometri, 
burung atau haiwan.

tunas sekunder yang tumbuh menegak dari 
batang, dahan atau akar pokok

memotong dan membuang semua bahagian 
pokok termasuk batang, dahan, tunggul dan 
akar dari tapak tunggul pokok

